
Farþegaspá 2019

Isavia hefur í lok árs undanfarin ár unnið ítarlega spá um 
fjölda farþega sem fara um Keflavíkurflugvöll ásamt 
því að gera spá um fjölda ferðamanna sem heimsækja 
Ísland. Vegna óvissu undanfarnar vikur með einn af 
stærstu viðskiptavinum Keflavíkurflugvallar hefur ekki 
reynst mögulegt að birta farþegaspá fyrir árið 2019  
sem skýrir af hverju spáin birtist nú en ekki í lok 
nóvember eins og undanfarin ár. Spáin er unnin í nánu 
samstarfi við öll flugfélögin ásamt því að skoðaðar  
eru upplýsingar um afgreiðslutíma sem flugfélög  
hafa tryggt sér. 

Spáin fyrir 2019 sýnir fækkun farþega í fyrsta skipti 
frá 2009 þegar vaxtarskeið flugvallarins hófst en 
skýringin á því er minna framboð flugs en undanfarin 
ár. Í spánni er gert ráð fyrir 8,7% fækkun farþega og 
mun farþegafjöldinn fara niður í 8,95 milljónir. Hlutfall 
skiptifarþega fer lækkandi úr tæpum 40% niður  
í 35% og fækkar þeim um tæp 19% á árinu. Komu-  
og brottfararfarþegum fækkar um rétt rúm 2%. 

— Heildarfjöldi farþega minnkar

— Hlutfall skiptifarþega lægra en áður

— Lítil fækkun komu- og brottfararfarþega

Svipaður fjöldi flugfélaga mun verða á Keflavíkur-
flugvelli sumarið 2019 og árið áður. Ferðum Íslendinga 
fer fækkandi ef spár ganga eftir og fjöldi erlendra 
ferðamanna minnkar um 55 þúsund. Stærstu frétt-
irnar í spánni er þó þær að þrátt fyrir mikla óvissu 
undanfarnar vikur þá er fækkunin ekki mjög mikil  
og mun árið 2019 verða svipað að stærð og árið 2017 
sem talið var mjög gott ár í ferðaþjónustunni. 

Við vinnslu farþegaspár fyrir  Keflavíkurflugvöll  
er stuðst við eftirfarandi aðferðafræði: 

Samstarf — haft var samband við alla notendur 
Keflavíkurflugvallar til að fá upplýsingar um vænt 
sætaframboð eða væntan farþegafjölda.

Upplýsingaöflun — þekking og reynsla Isavia nýtt  
til umbóta á fyrstu drögum.

Staðreyndir — stuðst var við bókunarupplýsingar  
og upplýsingar úr flugupplýsingakerfum flugvallarins  
til að fínstilla spána.

Farþegaspá fyrir árið 2018 var kynnt á fundi í nóvember 
2017 og hljóðaði hún upp á 10,4 milljónir farþega. Í feb-
rúar þegar sumaráætlanir flugfélaganna lágu fyrir var 
ljóst að farþegafjöldinn yrði að öllum líkindum ekki 
svona mikill. Var því kynnt uppfærð spá í maí 2018 sem 
hljóðaði uppá 10,1 milljón farþega. Á haustmánuðum 
fóru að berast óvissufréttir af einum stærsta 
viðskiptavini Keflavíkurflugvallar og var því ákveðið að 
uppfæra spána aftur í nóvember í 9,8 milljónir farþega. 
Fjölmörg fyrirtæki og aðilar treysta á þau gögn sem 
Isavia hefur fram að færa og er það ástæðan fyrir 
þessum tveimur uppfærslum á spánni á árinu. Árið 2018 
endaði í 9,8 milljónum farþega eða aukningu upp á 12% 
frá fyrra ári. Komu- og brottfararfarþegum fjölgaði 
um 4% á meðan skiptifarþegum fjölgaði um tæp 28%. 
Hlutfall skiptifarþega hélt áfram að vaxa og var rétt 
tæp 40% á árinu 2018.

Í S L E N S K I R  
F A R Þ E G A R
Samkvæmt talningum Isavia og Ferðamálastofu  
á brottfararfarþegum á Keflavíkurflugvelli fjölgaði 
ferðum Íslendinga um tæp 8% á árinu 2018 og voru þær 
því 668 þúsund. Í spá okkar í nóvember 2017 gerðum við 

ráð fyrir að fjöldi Íslendinga yrði um 667 þúsund  
en í uppfærðri spá sem kynnt var í maí 2018 gerðum 
við ráð fyrir 671 þúsund Íslendingum. Það er því nokkuð 
ljóst að báðar þessar spár voru nokkuð nærri rauninni. 
Í spá okkar fyrir árið 2019 gerum við ráð fyrir fækkun 
Íslendinga sem nemur 3,3% og stafar það af minnkandi 
framboði flugfélaganna. Ferðir Íslendinga verða því  
um 646 þúsund ef spár ganga eftir. Það er samt sem 
áður 4,4% fleiri ferðir en voru á árinu 2017 sem þá var 
metár í ferðum Íslendinga. 

E R L E N D I R  
F A R Þ E G A R
Í ferðamannaspá Isavia í nóvember 2017 var gert ráð 
fyrir 2,5 milljónum erlendra ferðamanna til landsins 
eða aukningu uppá tæp 11%. Í uppfærðri spá Isavia frá 
maí var búið að lækka þá tölu niður í 2,25 milljónir eða 
aukningu uppá 2,6% vegna framboðsbreytinga. Raunin 
fyrir árið 2018 endaði nálægt þeirri tölu í 2,3 milljónum. 
Fyrir árið 2019 er gert ráð fyrir litlum samdrætti í 
komum erlendra ferðamanna eða fækkun upp á 2,4%. 
Fjöldi erlendra ferðamanna ef spár reynast réttar 
mun því verða um 2,26 milljónir. Hlutfall ferðamanna 
að sumri hefur farið lækkandi undanfarin ár á meðan 
vetrarferðamennska hefur aukist. Fyrir 2019 mun það 
breytast aðeins og mun hlutfall þeirra sem heimsækja 
Ísland að sumri hækka frá árinu 2018. 

Skipting farþega.

Skipting erlendra 
ferðamanna milli  
tímabila.

Eins árs farþega- og ferðamannaspár Isavia hafa 
undanfarin ár verið nokkuð réttar enda eru þær 
byggðar á góðum gögnum og unnar í miklu samstarfi 
við flugfélögin. Það sem helst hefur skekkt spárnar  
eru óvæntar breytingar hjá flugfélögum, til dæmis  
ef þau bæta með litlum fyrirvara fleiri eða stærri  
vélum í flota sína.

Á F O R M 
F L U G R E K E N D A 
Á síðasta ári hófu tvö af stærstu flugfélögum 
Bandaríkjanna, American Airlines og United Airlines 
flug til Keflavíkurflugvallar. Þau munu snúa aftur  
ásamt 24 öðrum flugfélögum. Primera Air er hætt  
starfsemi og Luxair, sem byrjaði síðasta sumar  
í stuttan tíma, mun ekki snúa aftur. Nokkrir 
áfangastaðir munu detta út og eru það aðallega 
áfangastaðir hjá WOW air eftir endurskipulagningu 
þeirra, ásamt áfangastöðum Primera. Heildarfjöldi 
áfangastaða verður 81 en voru yfir sumartímann 
(apr–okt) 101 á árinu 2018. Ekki er ólíklegt að einhver 
leigufélög muni koma inn þegar nær dregur sumri 
og gætu einhverjir sumaráfangastaðir bæst við. 
Það er hins vegar ljóst að tengingum Íslands sem 
áfangastaðar er að fækka sem hefur áhrif á valkosti 
Íslendinga ásamt því að fraktflug mun finna fyrir  
færri tengingum. 

F Y R I R V A R A R
Farþegaspá fyrir Keflavíkurflugvöll árið 2018 byggir  
á greiningum og mati á þáttum sem hafa áhrif  
á eftirspurn farþega eftir flugi til og frá Keflavíkur-
flugvelli sem og áætluðu framboði flugfélaganna  
fyrir komandi ár. 

Forsendur sem lagðar eru til grundvallar spánni geta 
breyst með tiltölulega skömmum fyrirvara og því ber 
að taka henni með þeim fyrirvara að núverandi spár 
flugfélaga standist.

Óheimilt er að birta innihald farþegaspárinnar að hluta 
eða í heild sinni án samþykkis Isavia.

